
ABSTRAK

Karya sastra minangka gegambaran kahanane masyarakat uga nggambarake kahanan lan perkara-perkara sajrone urip lan panguripane manungsa. Masalah-masalah sing diadhepi manungsa mau pranyata gegayutan karo kajiwane manungsa. Novel kanthi irah-irahan Nglari Woting Ati anggitane Fitri Gunawan iki kapilih dadi objek sajrone panliten iki, amarga novel iki nduweni bab sing onjo ing perangan psikologis, mligine ing paraga utamane. Saliyane iku novel Nglari Woting Ati iki uga nggambarake paraga utama sing nindakake proses aktualisasi  dhiri, sawijining proses kanggo bisa dadi pawongan sing laras karo pepinginan lan kabisan sing dadi darbeke.

Kanggo nintingi babagan psikologise paraga utama kasebut digunakake pamarekan psikologi, mligine psikologi humanistik sing medhar anane proses aktualisasi dhiri ing paraga utama. Ing panliten iki ana undering panliten cacah loro yaiku, (1) wewatakane paraga utama lan (2) wujud aktualisasi dhirine paraga utama sajrone novel Nglari Woting Ati anggitane Fitri Gunawan. Adhedhasar rumusan masalah cacah loro mau, ancasing panliten iki yaiku ngandharake wewatakane paraga utama sajrone novel Nglari Woting Ati anggitane Fitri Gunawan, lan ngandharake wujud aktualisasi dhiri paraga utama sajrone novel Nglari Woting Ati anggitane Fitri Gunawan. Dene paedahe panliten kanthi praktis, panliten iki bisa menehi rangsangan kanggo panliten sabanjure, uga kanggo titian mangerteni karya sastra saengga bisa menehi kawruh sing luwih jembar bab sastra, mligine bab psikologi humanistik.
Panliten ngenani kapribadhene paraga utama sajrone novel Nglari Woting Ati iki mujudake panliten kualitatif kanthi ngasilake dhata deskriptif arupa tetembungan sing tinulis utawa pacelathon saka paraga-paraga lan solah bawane. Kanggo nintingi kajiwane paraga utama, mula digunakake tintingan sing laras, yaiku tintingan psikologi sastra kanthi pamarekan psikologi humanistik adhedhasar teori kapribadhen saka Abraham Maslow sing ngandharake gegambarane manungsa minangka makhluk sing bebas lan nduweni daya lan tansah tumuju ing medharake sakabehe potensi sing dadi darbeke. Sumber data sajrone panliten iki yaiku novel Nglari Woting Ati  kanthi data asil saka kagiyatan maca sumber data kanthi tliti, milah lan milih uga nyathet perangan-perangan saka panliten sing ditintingi, banjur nglompokake data sing trep karo undering panliten. Kanthi proses mangkono banjur nggawe dudutan saka asil analisis ngenani paraga utama laras karo undering panliten.
Andharan asiling panliten medharake andharan-andharan sing banjur bisa dilarasake karo undering panliten. Kapisan, wujud wewatakane paraga utama sajrone novel Nglari Woting Ati anggitane Fitri Gunawan. Wujud wewatakane paraga utama ing antarane yaiku wewatakan (1) welas asih, (2) setya tuhu, (3) kritis lan cerdas, (4) ulet. Kapindho, diandharake wewujudan ciri-ciri pawongan sing aktualisasi dhiri sing ditindakake dening paraga utama sajrone novel Nglari Woting Ati anggitane Fitri Gunawan, ing antarane yaiku, (1) rasa nrima marang awake dhewe, wong liya, lan kodrat, (2) munjerake masalah, (3) misahake antaraning dhiri lan kabutuhan privasi, (4) mandiri saka kabudayan lan lingkungan, (5) weneh apresiasi, (6) ngalami pengalaman puncak utawa pengalaman mistis, (7) nduweni minat sosial, (8) nduweni sesambungan antarpribadhi, (9) mbedakake antarane cara lan tujuwan, (10) nyiptakake guyonan sing filosofis, lan (11) panulakan marang enkulturasi. Suwelas wujud aktualisasi dhiri kasebut linandhesan saka 15 ciri-cirine pawongan sing nindakake proses aktualisasi dhiri sing diwedhar dening Maslow.
PURWAKA 

Sastra mujudake sawijining wujud kreativitas lan pangejawanthahan dhirine sastrawan. Sastrawan minangka manungsa sing uga nduweni pamikiran-pamikiran, prinsip, lan pepinginan-pepinginan sing banjur diwedharake lumantar sastra.

Karya sastra minangka gegambaran kahanane bebrayan agung pranyata uga nggambarake sawijining kahanan lan perkara-perkara sajrone urip lan panguripane manungsa. Kaya ngapa masalah-masalah sing diadhepi dening manungsa kasebut pranyata gegayutane ora mung saka manungsane wae, nanging uga ngenani kajiwane manungsa. 

Sawijining perangan ilmu ngenani manungsa lan kajiwane iku bisa ditinthingi mawa tinthingan perangan ilmu psikologi. Sastra sing nggambarake pangilon saka bebrayan lan psikologi sing ngrembug babagan kajiwane manungsa padha-padha ndadekake manungsa minangka objek sajrone tulisan. Manungsa dhewe uga nduweni kaunikan-kaunikan sing gegayutan karo psikologise. Bab kasebut banjur bisa ditinthingi mawa ilmu psikologi sastra.

Psikologi sastra yaiku sawijining kajian sastra sing mapanake karya sastra minangka aktivitas kajiwan. Pangripta bakal nggunakake cipta, rasa, dalah karsa sajrone ngeripta karya sastra. Semono uga pamaos, sajrone maca karya sastra kasebut uga ora uwal saka kajiwane dhewe-dhewe. Psikologi sastra uga ndunungake karya sastra minangka pangilon saka jiwane manungsa. Pangripta bakal ndeleng sawijining kahanane kajiwan, banjur diolah lumantar teks. Wewayangan pengalamane pangripta dhewe lan pengalaman saka lingkungan sakiwa-tengene bakal kagambar kanthi imajiner sajrone karya sastra. Karya sastra minangka fenomena psikologis bakal nampilake aspek-aspek kajiwan lumantar paraga-paraga sajrone teks (Endraswara, 2008: 96). 

Novel kanthi irah-irahan Nglari Woting Ati anggitane Fitri Gunawan iki kapilih dadi objek sajrone panliten iki, amarga novel iki nduweni bab sing onjo ing perangan psikologis, mligine ing paraga utamane. Fitri Gunawan wis wiwit nulis ing Harian Suara Rakyat Surabaya wiwit taun 1962. Asil reriptane Fitri Gunawan wis ngrenggani kalawarti-kalawarti umum apadene kalawarti basa Jawa. Taun 1975 Fitri Gunawan kasil ngranggeh juara II Lomba Nulis Crita Cekak Basa Jawa sa-Indonesia sing diadani dening Dewan Kesenian Surabaya. Salah sawijining asil karya sastrane Fitri Gunawan iki arupa novel kanthi irah-irahan Nglari Woting Ati.

Ing Novel Nglari Woting Ati iki pangripta nggambarake lelakone paraga utama kanthi sakabehe upaya kanggo bisa agawe uripe dadi saya becik lan laras karo pepinginane. Pepinginan kanggo nggayuh panguripan sing becik lan laras mau mujudake sawijining cara kanggo tumuju marang aktualisasi dhiri.

Koswara (1991: 125) ngandharake Aktualisasi dhiri minangka kabutuhane manungsa sing paling dhuwur sajrone teori Maslow. Kabutuhan iki bakalan tuwuh yen kebutuhan-kebutuhan sing ana ing sangisore wis kaleksanan kanthi becik. Maslow menehi tetenger yen kabutuhan aktualisasi dhiri iki minangka pepinginan saka sawijining pawongan kanggo dadi pawongan sing laras karo pepinginan lan kabisane, utawa pepinginane manungsa kanggo nyampurnakake dhirine lumantar kabisan sing dadi darbeke. 

Psikologi Humanistik iki sawijining perangan ilmu sing tuwuh kanthi nggambarake gegambaraning manungsa sing beda karo psikologi psikoanalis apadene behaviorisme. Psikoanalisis ngandharake gagasan anane alam sadar lan alam bawah sadar kanthi unsur-unsure yaiku id, ego, lan superego, dene behaviorisme iku sawijining perangan ilmu psikologi sing upaya lan tujuwane nliti solah bawa kannthi objektif. Psikologi humanistik dhewe mujudake gegambaraning manungsa minangka makhluk sing bebas lan nduweni daya, sarta tansah tumuju ing medharake sakabehe potensi sing dadi darbeke yen lingkungane uga nyengkuyung (Koswara, 1991: 109).

Saka andharan kasebut, mula banjur dipilih irah-irahan Aktualisasi Dhiri Paraga Utama sajrone Novel Nglari Woting Ati Anggitane Fitri Gunawan. Irah-irahan iki kapilih amarga novel Nglari Woting Ati iki menehi gegambaran ngenani paraga utama sing nduweni pepinginan lan pamawas kanggo bisa nggayuh panguripan sing becik lan laras. Pepinginan kanggo nggayuh panguripan sing becik lan laras kasebut mujudake sawijining cara kanggo tumuju marang aktualisasi dhiri. Kanggo ngonceki karya sastra arupa novel iki panliti bakal nggunakake tinthingan psikologi sastra mligine psikologi Humanistik saka Abraham Maslow. 
Gegayutan karo andharan kasebut, undering panliten iki yaiku: (1) kepriye wewatakane paraga utama sajrone novel Nglari Woting Ati anggitane Fitri Gunawan, (2) Kepriye wujud aktualisasi dhiri paraga utama sajrone novel Nglari Woting Ati anggitane Fitri Gunawan. 

Adhedhasar undering panliten sing wis disebutake, mula panliten iki nduweni ancas yaiku: (1) ngandharake wewatakane paraga utama sajrone novel Nglari Woting Ati anggitane Fitri Gunawan, (2) ngandharake wujud aktualisasi dhiri paraga utama sajrone novel Nglari Woting Ati anggitane Fitri Gunawan.
Panliten iki diajab bisa menehi paedah yaiku : (1) tumrap panliti sastra, panliten iki diajab bisa dadi perbandingan saengga bisa menehi rangsangan kanggo panliten sabanjure. (2) tumrap pengajaran sastra, panliten iki diajab bisa dadi titian kanggo mangerteni karya sastra saengga bisa menehi kawruh sing luwih jembar bab sastra. (3) tumrap pamaos, paniten iki bisa nambahi kawruh ngenani sastra, mligine bab psikologi humanistik.

TINTINGAN KAPUSTAKAN
Tintingan Struktur
Fiksi minangka karya sing imajiner uga nampilake bab urip lan panguripane manungsa sing banjur digambarake dening pangripta kanthi awujud cerkak, cerbung, novel, lsp. Novel uga karya sastra minangka wujud totalitas sing asipat artistik, tegese novel iku nduweni bageyan-bageyan lan unsur-unsur sing gegayutan antaraning siji lan sijine (Nurgiyantoro, 2010: 22). Novel lan karya sastra sing liyane uga nduweni unsur-unsur sing dadi bageyan saka crita lan mangun crita sajrone novel. Unsur-unsur sing kawangun ing novel lan karya fiksi liyane yaiku unsur basa, nanging uga isih ana unsur liyane sing kanthi cekak bisa digolongake dadi rong bageyan yaiku unsur intinsik lan ekstrinsik.

Nurgiyantoro (2010: 23) ngandharake yen unsur intrinsik iku unsur-unsur sing mangun karya sastra. Unsur-unsur kasebut yaiku unsur sing ditemokake nalika maca karya sastra. Unsur intrinsik sajrone novel yaiku unsur-unsur sing mangun crita. Unsur-unsur kasebut ing antarane kahanan, alur, paraga, tema, latar, basa utawa lelewaning basa, lsp.

Saliyane unsur intrinsik sing ana sajrone karya sastra mau, uga ana unsur liyane sing diarani unsur ekstrinsik. Miturut Nurgiyantoro (2010: 23) unsur ekstrinsik yaiku unsur sanjabane karya sastra sing ora patiya mangaribawani sistem karya sastra, nanging isih dadi bageyan saka crita. 

Paraga lan Pamaragan

Miturut Nurgiyantoro (2010: 165) pamaragan iku minangka gegambaran sing jelas ngenani pawongan sing ditampilake ing sawijining crita. Istilah paraga nuduhake ing pawongan sing nglakoni crita. Wewatakan lan karakter nuduhake marang sipat lan solah bawane paraga kaya sing ditapsirake dening pamaos.

Nurgiyantoro (2010: 181) nggolongake paraga adhedhasar wewatakane dadi loro, yaiku paraga sederhana lan bulat. (1) Paraga sederhana yaiku paraga sing mung nduweni sipat lan watak tartamtu wae. Paraga iki minangka paraga sing ora diwedharake sisi-sisi panguripane ing crita. Paraga sederhana bisa wae nindakake tumindak-tumindak sing liyane, nanging sakabehe tumindake kasebut bakal balik menyang wewatakan sing sakawit saengga pamaos bisa menehi tetenger. (2) Paraga bulat yaiku paraga sing asipat kompleks, beda karo paraga sederhana. Paraga bulat digambarake dadi paraga sing nduweni wewatakan lan solah bawa sing warna-warna malah tarkadhang angel dinyana. Paraga bulat iki sisi-sisi panguripane luwih diwedhar kanthi sakabehe sisi kapribadhen lan jati dhirine. 

Psikologi Sastra

Manungsa dadi sawijining makhluk sing kompleks utawa rumit. Sipat sing kaya mangkono mau ora ana bandhingane ing donya iki. Saliyane kompleksitase manungsa sing angel anggone dimangerteni mau manungsa uga nduweni kaunikan-kaunikan. Kanthi kaunikane mau sing banjur ndadekake manungsa iku makhluk sing beda klawan makhluk liyane.

 Beda-bedane manungsa siji lan sijine kasebut narik kawigaten kanggo ditliti. Dene kanggo nliti manungsa adhedhasar kajiwane kasebut bisa mawa perangan ilmu sing diarani psikologi. Atkinson (2009: 15) ngandharake yen psikologi iku perangan ilmu sing nyinaoni babagan solah bawa lan proses mental manungsa. Psikologi bisa menehi kawruh ngenani sebab musababe kena ngapa manungsa iku tumindak lan nduweni pamikiran sing rena-rena. Psikologi uga menehi kawruh ngenani sikap lan reaksi saka tumindak lan pamikire manungsa.

Endraswara (2008: 99) ngandharake panliten psikologi sastra pancen nduweni lelandhesan sing kuwat, amarga sastra apadene psikologi padha-padha ngrembug bab urip lan panguripane manungsa. Bedane, yen sastra menehi kalungguhan manungsa minangka asil reriptan imajinasi saka pangripta, dene psikologi menehi kalungguhan manungsa iku minangka asil reriptane Gusti sing nyata.

Teori Kapribaden Humanistik

Istilah Psikologi humanistik dhewe wiwit ngrembaka ing taun 1960-an dipandhegani dening para ahli psikologi sing dipimpin Maslow. Maslow ngupayaake golek alternatif saka teori cacah loro sing sadurunge wis luwih dhisik ngrembaka lan mangaribawani tumrap pamawas lan pamikirane ilmu psikologi. Teori cacah loro kasebut yaiku psikoanalisa lan behaviorisme (Koswara, 1991: 112). 

Psikologi humanistik kanthi aliran filsafat modern nulak anane paham sing ngandharake yen kalungguhane manungsa iku mung asil saka gawan bayi apadene asil pangaribawa saka lingkungan. Eksistensialisme utawa aliran filsafat modern mau uga nengenake anane pamawas yen manungsa nduweni kabebasan lan tanggung jawab marang pilihan uripe dhewe, mula eksistensialisme iki narik kawigatene para ahli psikologi humanistik. Para ahli humanistik dhewe uga nduweni pamawas yen manungsa minangka agen sadar, bebas milih utawa nemtokake saben tumindake. Kanthi ringkes banjur bisa didudut yen manungsa iku minangka makhluk sing bebas lan nduweni tanggung jawab (Koswara, 1991: 113).

Kasunyatane proses-proses motivasional saka manungsa kasebut banjur dadi punjer saka teori psikologi kapribadhene Maslow. Maslow (sajrone Koswara, 1991: 118) nduweni panemu yen kabutuhan sing ana ing manungsa iku minangka bab sing alamiyah, banjur bisa kasusun dadi sawijining wujud hierarki utawa trap-trapan sing cacahe ana lima yaiku: (1) kabutuhan fisiologis, (2) kabutuhan marang rasa tentrem, (3) kabutuhan marang rasa tresna lan nresnani, (4) kabutuhan marang harga dhiri, (5) kabutuhan marang aktualisasi dhiri. Ciri manungsa sing kasil nindakake aktualisasi dhiri miturut maslow yaiku: (1) mawas kasunyatan kanthi efisien, (2) nrima marang awake dhewe, wong liya, lan kodrat, (3) tumindak kanthi spontan, prasaja, lan wajar, (4) munjerake masalah, (5) misahake antaraning dhiri lan kabutuhan privasi, (6) mandiri saka kabudayan lan lingkungan, (7) aweh apresiasi, (8) ngalami pengalaman puncak utawa mistis, (9) nduweni minat sosial, (10) nduweni sesambungan antarpribadhi, (11) asipat demokratis, (12) mbedaake antarane cara lan tujuwan, (13) nyiptakake guyonan sing filosofis, (14) kreatif, lan (15) nulak tumrap enkulturasi.

METODE PANLITEN
Ancangan Panliten

Panliten ngenani kapribadhene paraga utama sajrone novel Nglari Woting Ati iki mujudake panliten kualitatif. Moleong (1998: 3) ngandharake yen panliten kualitatif minangka panliten sing ngasilake dhata deskriptif arupa tetembungan sing tinulis utawa lisan saka pawongan-pawongan lan solah bawane sing ditliti. Pamarekan kualitatif minangka sawijining panliten ngenani analisis isi sing luwih nengenake babagan makna saka teks tinimbang dhata arupa angka kaya ing panliten kuantitatif, saengga asiling panliten iki arupa deskripsi. 


Dene pamarekan sing digunakake sajrone panliten iki yaiku pamarekan psikologi humanistik. Pamarekan psikologi humanistik iki minangka pamarekan sing nampilake gegambaraning manungsa minangka makhluk sing bebas lan nduweni wibawa sarta tansah tumuju ing medharake sakabehe potensi sing dadi darbeke yen lingkungane uga ndhukung (Koswara, 1991: 109).

Sumber Data lan Data ing Panliten

Sumber data sing digunakake ing panliten iki arupa data sing tinulis sajrone novel kanthi irah-irahan Nglari Woting Ati anggitane Fitri Gunawan. Wujud wadag saka novel iki nduweni sampul warna krem ukuran dawane 20,5cm, ambane 13cm, kandele 180 kaca. Novel iki kababarake dening penerbit Q Publisher. 

Data sajrone panaliten iki ora arupa angka nanging data panaliten iki arupa ukara utawa tembung sajrone novel Nglari Woting Ati sing ana gegayutane karo undering panliten. Yaiku ngenani wewatakane paraga, ing antarane andharan sing nggambarake wewatakane paraga kaya welas asih, setya tuhu, lsp. Dene kanggo undering panliten sing kaping loro yaiku ngenani wujud aktualisasi dhiri. Data arupa tetembungan sajrone novel Nglari Woting Ati dipilih sing gegayutan karo wujud aktualisasi dhiri ing antarane andharan ngenani ciri-ciri pawongan sing nindaake aktualisasi dhiri cacah 15. 

Teknik Panliten

Tata Cara Pangumpuling Data

Kanggo ngumpulake data, panliten iki nggunakake metode dokumentasi. Arikunto (2006: 231) ngandharake yen metode dokumentasi yaiku upaya golek data ngenani bab-bab utawa variabel sing arupa cathetan, buku, kalawarta, agenda, lsp. Dibandingake metode liyane, metode iki ora patiya angel, ateges yen ana bab sing kliru sumber datane isih pancet lan ora owah. Kanthi metode dokumentasi iki sing ditliti arupa samubarang sing ora nduweni napas, ora mujudake samubarang urip.

Tata Cara Panulisan Asiling Panliten

Tata cara panulisane asiling panliten mujudake carane panliti kanggo nyuguhake asiling panliten arupa analisis data sing mujudake laporan tulis. Data-data ngenani aktualisasi dhiri saka paraga utama arep diandharake lumantar wujud aktualisasi dhiri sing dumunung ing paraga utama sajrone novel Nglari Woting Ati anggitane Fitri Gunawan. Kaya sing wis kaandharake ing metode panliten, kanthi pamarekan psikologi humanistik panliten iki nggunakake metode deskriptif analisis.
ANDHARAN ASILING PANLITEN

Wewatakane Paraga Utama sajrone Novel Nglari Woting Ati Anggitane Fitri Gunawan
Welas Asih

Wong wadon luwih nengenake rasa pangrasane sajrone tumindak ketimbang wong lanang sing luwih nengenake logika tinimbang rasa pangrasa. Bab semono uga sing dumadi ing dhirine paraga Dini. Dini minangka paraga wadon senadyan nduweni pamawas sing jembar lan maju, nanging tetep nduweni naluri sing dadi bageyan kodrate minangka wong wadon kaya lumrahe.

Wewatakan welas asih iki dadi salah sawijining wewatakan sing ngandharake gegambaran rasa pangrasane wong wadon sing uga dumunung ing paraga Dini. Rasa welas asihe paraga Dini bisa kawawas saka cuplikan iki.


Karo mlaku mulih seka telpon umum, sikilku krasa abot dakjak njangkah. Anak lanang tansah kumanthil ing mripat. 

“Arda, aja sedhih, ya, Cah Bagus, ibu ora kasil mboyong kowe ing negara manca kang kaloka iki. Sepurane, ya Ngger? Ir, I am alone, Ir! I am nobody’s child here!”


Menyang emaile Irawan dak tulis, “Don’t forget to chat your wife, on 06.00 AM. Okay?” (Gunawan, 2012: 39)

Saka cuplikan bisa diwawas yen paraga Dini gedhe banget rasa welas asihe marang wong utamane marang kulawargane, yaiku anak lan sisihane. Saka cuplikan uga bisa diwawas kepriye susahe paraga Dini sing kapeksa pisah karo anak lan sisihane. Minangka wong wadon sing wis bale somah mesthi wae bakalan nandang susah yen kudu pisah karo anak lan sisihane. Rasa welas asihe paraga Dini minangka wong wadon ing kene katon cetha.

Minangka manungsa sapadha-padha sing urip bebarengan pancen kudune uga padha-padha nduweni rasa welas asih marang liyan. Semono uga sing dumadi ing paraga Dini. Rasa tresna asihe pranyata ora mung kanggo kulawarga wae. Saliyane rasa tresna asih marang kulawargane, paraga Dini pranyata uga nduweni rasa welas asih marang sapadha-padha.tuladhane bisa kawawas saka cuplikan iki.

“Din, Anita ana njero, anggone teka sadurunge jam bezuk! Dini ora papa ta?”

“O, mboten Bapak, mboten menapa-menapa! Mantan pacar, lajeng sambang, rak limrah kemawon ta?”

Lahir batin aku pancen ora nesu. Ngapa nesu? Selagine aku dibopong Rudi bae Irawan ora nesu, mosok wong besuk kang nduwe niyat becik malah dinesoni? (Gunawan, 2012:98)

Aku mlongo ngawasake lakune Anita karo Kangmase. Atiku kok ya keranta-ranta. Pawongan kang biyen nekani mantenane Kesit ayu kinclong-kinclong kok dadi katon ngenes kaya ngono, guwayane tanpa cahyo, mripate nyunarake kasedhihan, awake kuru. Sawetara aku ngawasake lakune. Nalika dheweke arep menggok, njur awe-awe, aku banjur males ngawe! (Gunawan, 2012: 100)

Saka cuplikan kasebut bisa diwawas yen paraga Dini pranyata uga  nduweni rasa welas asih marang sapadha-padha, ing kene yaiku paraga Anita. Saka cuplikan iki uga katon rasa welas asihe paraga Dini marang kahanane paraga Anita sing nandang kasusahan. Minangka sapadha-padha, apa maneh padha-padha wong wadone rasa welas asihe paraga Dini tansah kawetu sawise mangerteni kahanane paraga Anita sing kaya mangkono. Senadyan Anita mono mantan kekasihe Irawan.

Wewatakan welas asihe paraga Dini iki pranyata gayut lan cundhuk karo salah siji ciri pawongan sing nindaake aktualisasi dhiri, yaiku perangan ciri-ciri nduweni minat sosial. Maslow ngandharake pawongan sing nindakake aktualisasi dhiri senadyan tarkadhang kerasa yen lagi susah lan nesu amarga cacate manungsa, nanging pawongan mau uga ngalami rasa pangrasa sing jero marang sapadhane. Konsekuensine, pawongan sing nindakake aktuaisasi dhiri iki uga nduweni ati sing tulus kanggo mbiyantu marang sapadha-padha. Kanggone pawongan sing nindakake aktualisasi dhiri kaya ngapa cacate manungsa iku isih minangka padha-padha manungsane sing nduweni rasa pangrasa lan paseduluran (Koswara, 1991: 143).  

Wewatakan welas asih isih katon ing dhirine paraga Dini senadyan kulawarga kinasihe ora bisa diboyong kanggo ngancani dheweke. Wewatakan welas asih uga katon nalikane paraga Dini mangerteni kahanane Anita. Saka cuplikan cacah loro kasebut, kekarone padha-padha nduweni kelemahan. Saka kulawargane ora bisa ngancani paraga Dini, lan kahanane Anita, mantan kekasihe Irawan sing katon ngenes. Senadyan mangkono nanging minat sosiale paraga Dini iki tansah dhuwur, dheweke pranyata bisa nampa sakabehe kelemahane paraga-paraga kasebut.

Setya Tuhu
Dini minangka paraga wadon sing wis bale somah. Peran minangka wong wadon sing becik mesthi wae kudu nduweni rasa sing tansah setya tuhu marang garwane. Bab mau pranyata uga dumadi ing wewatakane paraga Dini iki. Senadyan dheweke ngangsu kawruh ana negara manca, nanging rasa tresna marang sisihane tansah tuwuh. Gegambaran wewatakane paraga Dini sing tansah setya tuhu kasebut bisa diwawas saka cuplikan iki.

Karo mlaku mulih pikiranku ora karu-karuan. Kekitrang mrana-mrene. Katone ana bab abot kang disandhang pamikire bojoku. Gek ana apa ta, ya? Gragap, aku bali meneh nyang telepon umum. Jenenge uga wong bingung. Jarene, aku ki sigaraning nyawane Irawan, minangka jejering garwa. Ning, yagene dheweke nandang susah aku ora bisa empati utawa rerewang nyangga kasedhihane? (Gunawan, 2012: 86)

Saka cuplikan kasebut diwawas gedhene rasa setya tuhune paraga Dini marang sisihane. Senadyan adoh ing negara manca lan ora bisa mangerteni kahanane sisihane ora ndadekake paraga Dini iki nduweni pamikiran kanggo tumindak sing werna-werna. Pranyata bareng keprungu yen ana bab sing ndadekake susahe sisihane pranyata paraga Dini uga melu bingung lan kuwatir. Sesambungan batin sing kuwat lan pangrasa minangka sigarane nyawa saka Irawan njalari paraga Dini rumangsa susah lan bingung mikirake kahanane sisihane kasebut.

Wewatakan setya tuhu iki pranyata uga tumuju lan cundhuk marang sawijining ciri pawongan sing aktualisasi dhiri, perangan nduweni sesambungan antarpribadhi. Maslow ngandharake yen pawongan sing nindakake aktualisasi dhiri tansah ngupaya nduweni sesambungan sing raket karo pawongan sing nduweni karakter lan kesaguhan sing padha, lan biyasane lingkupe uga ciyut (Koswara, 1991: 143). 

Paraga Dini minangka sisihane Irawan nalikane sisihane mau nandang kasusahan tamtu wae bab mau uga dadi susahe paraga Dini. Minangka sigaraning nyawa tamtune paraga Dini trena banget lan ngupaya kanggo setya tuhu marang sisihane. Rasa tresna kasebut jalaran Irawan lan paraga Dini padha-padha nduweni karakter lan kesaguhan kanggo urip bebarengan, saengga nuwuhake rasa setya tuhu tumrape paraga Dini. Banjur bisa didudut yen paraga Dini iki nduweni sesambungan antarpribadhi sing kuwat marang Irawan minangka sisihane.

Kritis lan Cerdas

Minangka paraga sing nduweni sejarah nyinau ing pawiyatan sing dhuwur iki banjur ndadekake paraga Dini nduweni wewatakan sing kritis lan cerdas. Wewatakan kritis lan cerdas kasebut disebabake jalaran pola pamikiran ing pawiyatan dhuwur sing kudu tansah nggunakake pamikiran sing kritis lan cerdas. Bab mau uga dumadi ing wewatakan dhirine paraga Dini sing bisa kawawas saka cuplikan iki.

Wong lanang loro sajak kepranan lan aweh kawigaten. Ning aku dhewe ngrumangsani, yen nggonku nggedabrus bisa njugarake rembug sakawit bab impen.

“Wah iya, sing dirembug mau, rencanane ing ngendi?”

“Ya embuh, mula ayo dipikir!” 


“Yen aku oleh usul, aja ing Bandung, aja ing Jakarta, apa maneh Surabaya!”


“Geneya, kok ngono?”


“Jujur, kontaminasi lan overloading! Ing nggon-nggon mau wis akeh Perguruan Tinggi Swasta (PTS). Yen aku oleh usul lho ya, ing Ungaran bae, kidule Semarang!”


“Kok ing kana Din?” Sing takon Rudi. Irawan ora takon, awit durung weruh ancer-ancere nggone!


“I have reason! Sepisan nggone ing tengah-tengah anatarane Sala, Salatiga, klebu Magelang karo Semarang... Dideleng saka aspek pemasaran, kompetitor kang kuwat iku nguntungake, saora-orane, awake dhewe dipeksa uga mujudake PT sing kualitase kena ditohi... 


Banjur yen dideleng lokasi nggone, rumangsaku strategis. (Gunawan, 2012: 115)

Saka cuplikan bisa diwawas pola pamikirane paraga Dini sing kritis lan cerdas ngenani samubarang, ing kene yaiku babagan lokasi kanggo mbangun Perguruan Tinggi. Pacelathone paraga Dini sing ngandharake ngenani alasan panggonan kanggo mbangun pawiyatan luhur kasebut katon logis lan titis. Pola pamikirane paraga Dini sing kritis lan cerdas kasebut disebabake jalaran pakulinan mikir kritis lan cerdas ngenani samubarang, sing ditindakake nalika dheweke ing pawiyatan luhur  banjur kegawa marang pola pamikiran sedina-dinane.

Wewatakan kritis lan cerdase paraga Dini kasebut pranyata uga njurung lakune tumuju marang salah sawijining ciri pawongan sing nindakake aktualisasi dhiri, perangan munjerake masalah. Maslow ngandharake yen pawongan sing nindakake aktualisasi dhiri iku pawongan sing kagolong penting ing sawijining tugas utawa pakaryan sing asipat penting (Koswara, 1991: 140). Pamikirane paraga Dini sing kritis lan cerdas ndadekake dheweke dipilih minangka team kanggo mbangun pawiyatan luhur. Kamangka mbangun pawiyatan luhur iku lumrahe dudu wong sing baen-baen.

Ulet

Pawiyatan sing dhuwur  menehi daya pangaribawa marang pola pamikiran lan solah bawa. Semono uga sing dumadi ing paraga Dini iki. Pawiyatan lan pengalaman ngangsu kawruh sing jembar njalari pola pamikiran lan tumindake nalika nindakake samubarang ing sedina-dinane. Bab kasebut bisa kawawas saka cuplikan iki.


Nalika ngisi kartu studi sajrone setahun program studi kang mesthine kanggo telung semester dakjupuk rong semester. Dadi semester katelu langsung konsentrasi nulis desertasi lan panaliten. Utawa, yen bisa sadurunge semester loro entek wis wiwit ngajokake judul panaliten. Sing wigati enggal rampung... (Gunawan, 2012: 37)

Kanca-kanca kang njupuk program studi santai, isih bisa dolan mrana-mrene, ning aku nggethu saengga ora kober mingket blas, kuliah Senen nganti Jum’at, sisane nggo sinau, menyang perpustakaaan, utawa mbukak internet, explore kawruh kang paling anyar. Amerga iku wektuku jan ngepres. (Gunawan, 2012: 39)

Saka cuplikan cacah loro katon cetha kepriye wewatakan ulete paraga Dini anggone ngangsu kawruh ngupadi supaya bisa cepet rampung. Paraga Dini anggone nggunakake wektune uga katon efisien banget, nganti ora kober dolan. Dheweke tansah konsen lan konsisiten marang tujuwan sakawit, yaiku ngangsu kawruh kanthi ora nguja seneng-seneng wae. Bab iki sing banjur bisa njalari paraga Dini anggone sinau dadi mempeng lan bisa kasil. Wewatakan ulete paraga Dini kasebut uga disebabke jalaran dheweke sing kepengin cepet rampung anggone ngangsu kawruh saengga bisa cepet bali ketemu kulawargane maneh.

Wewatakan ulete paraga Dini iki uga njurung marang sawijining ciri pawongan sing aktualisasi dhiri, perangan mandiri saka kabudayan lan lingkungan. Maslow ngandharake pawongan sing aktualisasi dhiri luwih percaya marang potensi-potensi sing dadi darbeke kanggo urip lan panguripane. Sipat mandiri saka pawongan aktualisasi dhiri kasebut banjur mawas yen pribadhine minangka agen sing mardika, aktif, lan tanggung jawab sajroning nemtokake nasibe dhewe. Pawongan sing nindakake aktualisasi dhiri uga ora nggunggungake status, prestise, lan popularitas (Koswara, 1991: 141).

Wewatakan ulet njurung paraga Dini kanggo ngupaya saisa-isane supaya pasinaone lumaku kanthi lancar lan enggal rampung. Kanggo sakabehe iku dheweke tansah mandiri lan ngadhepi lingkungan sakupenge. Dheweke uga nggagas sakabehe rencana kasebut kanggo njurung panguripane amrih bisa dadi luwih becik. 

Wujud Aktualisasi Dhiri Paraga Utama sajrone Novel Nglari Woting Ati Anggitane Fitri Gunawan

Rasa Nrima marang Awake Dhewe, Wong Liya, lan Kodrat

Sing diarani rasa nrima marang awake dhewe, wong liya, lan kodrat, yaiku pawongan sing nindakake aktualisasi dhiri iki tansah kurmat marang awake dhewe lan marang wong liya, sarta bisa nrima kodrat kanthi sakabehe kekurangan lan kelemahane kanthi tawakal. Pawongan mau umume nduweni rasa pangrasa sing becik ing babagan mangan, turu, sesambungan, lsp. Saliyane iku proses biologis uga ditampa kanthi lega minangka perangan saka kodrat (Koswara, 1991: 139). 

Bab mau pranyata uga kagambar ing novel iki nalikane paraga Dini iki arep budhal lunga menyang Amerika. Ing perangan iki digambarake dheweke sing nampa awake kanthi apa anane, ateges dheweke nampilake awake kanthi satemene ing ngarepe wong liya, kaya cuplikan iki. 

Pas ngarepake budhal aku wis kandha Irawan, yen aku wegah diterake. Kuwatir aku mengko keranta-ranta, awit ora tega ninggal anak-bojo lan wong tuwa...

Sawise dheweke ngarasi aku, enggal-enggal aku mlayu menyang taksi. Bareng mobile mlaku aku ora bisa ngempet wetuning luh...

Ora krasa wis tekan nggon. Kamangka adate atiku asring kemrungsung yen manoni ratan kang macet. Tujune kanca-kanca ing Soekarno-Hatta wis dha ngenteni kanthi ulat bingar.


“Walah Bekasi-Cengkareng, ki jebul uaduoh, ya? Kok kalah dhisik karo sing ka Malang!”


“Lha iya bae, wong Malang ra ana ndhoke! Ninggal endhok iku lho sing abot! Kejaba iku, endi ta dalan ing Jakarta kang ora macet?” (Gunawan, 2012: 34)

Saka cuplikan kasebut bisa diwawas anane pakurmatan marang dhiri pribadine paraga Dini minangka ibu sing nduweni rasa pangrasa abot banget kanggo ninggalakae kulawargane. Tumindake paraga Dini sing kaya mangkono mujudake tumindak sing bisa nampa awake dhewe kanthi apa anane. Dheweke ora rumangsa isin apadene tumindak sing asipat nutup-nutupi nalika ngandharake alasan sing kaya mangkono. Awit pancen kahanan lan rasa rumangsane paraga Dini wayah iku pancen kaya mangkono anane.

Ciri sabanjure, sawise pawongan sing nindakake aktulaisasi dhiri iku bisa nampa dhiri pribadhine kanthi apa anane, pawongan sing nindakake aktualisasi dhiri iku uga menehi pakurmatan marang wong liya. Bab mau uga dumadi ing dhiri pribadhine paraga Dini. Saliyane dheweke kurmat marang dhiri pribadhine, pranyata dheweke uga nduweni pakurmatan marang wong liya kaya sing kaandharake ing cuplikan iki.

“Wah, hebat, lho Pak, sampeyan! Jajah, nggih?” karo mesem. Kaya wong enom bae, ngarani Amerika nganggo Amrik!


“Nggih! Nanging namine wong cilik, Jeng, nggih pancet miskin ngeten niki!”


“Ning sugih pengalaman! Sing utami rak ayem, ta Pak? Nggih napa mboten?”


“Nggih pancene, leres!” (Gunawan, 2012: 34)

“Wah, Kowe saiki pinter lho, Surti! Wis prigel masak ayam panggang barang!”


“Lha bumbunipun ingkang mucal Eyang, lajeng pangganganipun dipun pundhutaken Ibu, rak gampil mawon!”


“Mirasa banget, Sur! Mung suk yen masak meneh, aja diwenehi lombik cilik ya, lombok gedhe bae, supaya adhik ora kepedhesen!”


“Inggih, Bu” (Gunawan, 2012: 162)

Saka cuplikan cacah loro kasebut katon anane pakurmatan marang wong liya, yaiku sing sepisanan marang sopir Taksi lan sing keloro marang paraga Surti, abdine paraga Dini. Cuplikan cacah loro mau uga mbuktekake yen paraga Dini iki ora mbeda-mbedakake antaraning pawongan siji lan sijine, senadyan iku wong liya. Kanthi cara sing padha pawongan sing nindakake aktualisasi  dhiri iki nampa wong liya kanthi apa anane lan ora nduweni kabutuhan kanggo ngowahi sipat, wewatakan, lan sakabehane saka pawongan sing liya mau. Pawongan sing nindakake aktualisasi dhiri uga bisa nrima sakabehe kakurangane wong liya lan ora rumangsa kuwatir marang kakuwatane liyan.

Sawise bisa menehi pakurmatan marang awake dhewe lan wong liya, ciri sabanjure yaiku pawongan sing nindakake aktualisasi dhiri iki uga bisa nampa kodrat sing dumadi ing awake. Semono uga sing dumadi ing dhiri pribadhine paraga Dini. Bab mau kabukten nalikane dheweke dikabarake ngandut dening sawijining dokter, kanthi ati sing bungah dheweke nampa kodrat sing dumadi ing awake. Gegambaran kasebut bisa dimangerteni saka cuplikan iki.

“Sugeng, ya? Janine wis kira-kira sepuluh minggu!” Dokter nyalami aku. Aku nampani kanthi luh kang kotos ing pojok mripat. Jan ora duwe isin tenan, ora peduli ana Rudi, Lina, Indra, lan Dokter, Irawan ngekep aku. Doktere mung mlengeh, sajak ngerti lan asung pambagya. (Gunawan, 2012: 178)

Saka cuplikan kasebut katon kepriye bungahe paraga Dini nalika keprungu andharan saka dokter yen dheweke lagi ngandut. Rasa bungahe paraga Dini lan sisihane mau mujudake anane pakurmatane paraga Dini marang kodrat arupa kodrat ngadut sing lagi dialami. Saka cuplikan kasebut uga bisa diwawas yen pawongan sing nindakake aktualisasi dhiri iku bisa nampa sakabehe kodrat sing dumadi ing dhiri pribadine minangka sipat alamiyah saka manungsa. 
Munjerake Masalah
Maslow ngandharake yen pawongan sing ora nindakake aktualisasi marang dhiri pribadhine biyasane ndeleng sakabehe masalah iku gegayutan karo dhiri pribadhine, ateges kaya-kaya mung dheweke sing nanggung sakabehe kasusahan utawa masalah sing kaya mangkono. 
Kahanan sing kaya mangkono beda kanggone pawongan sing nindakake aktualisasi dhiri. Dheweke malah bakal aweh kawigaten marang masalah sing dumadi ing wong liya, ora ing masalah sing lagi dumadi ing dhiri pribadhine. Kawigaten mau sing banjur ndadekake pawongan sing nindakake aktualisasi dhiri iki nduweni sawijining tujuwan urip sing jembar kanggo dheweke (Koswara, 1991: 140). 

Ciri pawongan sing nindakake aktualisasi dhiri kanthi munjerake masalah iki kagambar nalikane paraga Dini antuk kalodhangan arupa beasiswa kanggo sinau menyang negara Washington, Amerika. Minangka paraga sing wis bale somah, tamtu wae abot kanggone paraga Dini kanggo ninggalake kulawarga sing ditresnani. Ambisi sekolah menyang manca kanggo njurug pakaryane minangka Dosen ilmu psikologi uga njurug dheweke supaya budhal nyinau menyang negara manca. Bab mau bisa katon ing cuplikan iki.


Aku ambegan dawa. Irawan ngelus-elus gegerku, aweh kekuwatan milih putusan. Bingung! Bares, sejatine aku uga duwe ambisi sinau menyang Amerika, awit ngrembakane Psikologi ing Amerika Abad rongpuluh cepet banget, utamane ngenani Psikologi Pembelajaran. Teori Behaviorisme kang dipelopori John Dewey lahire ing Amerika, Psikolgi Gesalt, nadyan lahire ing Jerman, nanging ngrembakane uga ing Amerika. Banjur sing gegayutan karo Psikologi Modern, upamane Robert MW Travers seka Western Michigan University kang nulis “Essensial of Learning”, kabeh seka Amerika. Yen ngilingi ngono ambisiku gedhe, ning yen kudu ninggal Arda.. dhuh! Ora krasa mripatku pedhes lan wiwit prembik-prembik. (Gunawan, 2012: 17)

Cuplikan kasebut nggambarake gedhene ambisi lan pepinginan sing uga minangka dedikasine paraga Dini marang pakaryane. Kanggone pawongan sing nindakake aktualisasi dhiri pakaryan iku ora mung ndadekake sawijining cara kanggo golek pangupa jiwa, nanging pakaryan sing dipilih kasebut wis dadi tugas, kuwajiban, lan jiwane. Sinau menyang mancanegara dadi salah sawijining tumindak sing bisa nyengkuyung pakaryane paraga Dini minangka dosen psikologi. Senadyan rumangsa abot amarga kudu pisah karo kulawargane, nanging jejibahan kasebut kudu tetep kaleksanan. 

Misahake antaraning Dhiri lan Kabutuhan Privasi

Pawongan sing nindakake aktualisasi dhiri iki uga nduweni kabutuhan privasi. Kabutuhan privasi saka pawongan sing nindakake aktualisasi dhiri iki luwih gedhe tinimbang pawongan liyane. Sesrawungane pawongan sing nindakake aktualisasi dhiri iki asring dianggep sombong lan ngati-ati. Bab iki disebabake amarga pawongan sing nindakake aktualisasi dhiri iki percaya banget marang potensi otonomi sing dadi darbeke. 

Miturut Maslow, pawongan sing nindakake aktualisasi dhiri iki nduweni daya konsentrasi sing luwih kuwat tinimbang pawongan liyane saengga ngasilake pikiran sing lalen, mula banjur diarani sombong lan ngati-ati. Pawongan sing nindakake aktualisasi dhiri senajan mangkono isih nduweni sipat sumeh sing becik (Koswara, 1991: 140). 

Ciri misahake antaraning dhiri lan privasi iki bisa katon nalikane paraga Dini iki nindakake pasinaon menyang negara manca. Ora kaya kanca-kancane sing isih bisa santai kanthi dolan-dolan ing sela-selane wektu kuliyah, bab mau ora dumadi ing paraga Dini. Dheweke tansah nggethu lan mempeng anggone nyinau amrih sekolahe enggal rampung lan dheweke enggal mulih methuki kulawarga kinasihe sing ditinggalake sasuwene sinau menyang negara manca. Bab mau banjur kagambar ing cuplikan iki.

Nalika ngisi kartu studi sajrone setahun program studi kang mesthine kanggo telung semester dakjupuk rong semester. Dadi semester katelu langsung konsentrasi nulis desertasi lan panaliten. Utawa, yen bisa sadurunge semester loro entek wis wiwit ngajokake judul panaliten. Sing wigati enggal rampung... (Gunawan, 2012: 37)

Kanca-kanca kang njupuk program studi santai, isih bisa dolan mrana-mrene, ning aku nggethu saengga ora mingket blas, kuliah Senen nganti Jumat, sisane nggo sinau, menyang perpustakaan, utawa mbukak internet, explore kawruh kang paling anyar. Amarga iku wektuku jan ngepres, nganti durung kober nuruti welinge Bu Siti lan Margareth supaya dolan menyang Ontario. (Gunawan, 2012: 39)

Saka cuplikan kasebut bisa diwawas tumindake paraga Dini sing nggethu anggone sinau ing negara manca kanthi ngatur jadwal kuliyah nganti ora kober dolan-dolan lan srawung. Tumindak sing kaya mangkono disebabke jalaran dheweke mangerteni marang potensi sing dadi darbeke. Saka cuplikan kasebut uga bisa diwawas yen paraga Dini iki nduweni daya konsentrasi sing luwih kuwat tinimbang kanca-kancane sing liyane. Pakulinan utawa aktivitas sinau sing terus-terusan iki ora kabeh pawongan bisa nindakake. Pawongan kasebut tamtune kudu nduweni daya konsentrasi sing kuwat kanggo ngadhepi kahanan sing kanggone wong liya bisa asipat abot utawa mbosenake.

Mandiri saka Kabudayan lan Lingkungan

Sipat mandiri saka pawongan aktualisasi dhiri mawas yen pribadhine minangka agen sing mardika, aktif, lan tanggung jawab sajroning nenmtokake nasibe dhewe. Pawongan sing nindakake aktualisasi dhiri uga ora nggunggungake status, prestise, lan popularitas (Koswara, 1991: 141).  

Bab mandiri saka kabudayan lan lingkungan kasebut kagambar nalikane dheweke nyinau menyang Amerika. Sakawit paraga Dini iki nduweni pamikiran kanggo mboyong kulawargane menyang negara panggonane sekolah. Bab mau ditindakake dening paraga Dini ora liya supaya dheweke ora adoh saka kulawarga kinasihe lan anggone sekolah bisa dilakoni kanthi tenang. Nanging kasunyatan sing dumadi, pranyata ing negara panggonane sekolah mau ora nyedhiyakake tanggungan kulawarga kaya ing negara manca sing liyane. Kanggo luwih gamblange bisa diwawas saka cuplikan iki. 

Yen nggo mbayar apartemen cetha beasiswaku nyucuk. Kejaba yen dak rewangi nyambut gawe parttime (pocokan), sing baku oleh tambahan pengasilan. Yen dak labuhi ngono aku ora saguh, awit aku wis niyat all-out (nggethu), supaya enggal rampung (Gunawan, 2012: 36)


Nalika ngisi kartu studi sajrone setahun program studi kang mesthine kanggo telung semester dak jupuk rong semester. Dadi semester katelu langsung konsentrasi nulis desertasi lan panliten. Utawa, yen bisa sadurunge semester loro entek wos wiwit ngajokke judul panliten. Sing wigati enggal rampung (Gunawan, 2012: 36)


Adhuh, pepes pengarepku. Jebul sekolah ing Amerika saiki ya wis kaya sekolah ing Ausi (Australia), yen nggawa keluwarga uga kudu wragat dhewe. Aku kelop-kelop karo prembik-prembik. Teka abot temen ta ya, sanggane uripku, Gusti, paringana kiyat! (Gunawan, 2012: 37)

Saka cuplikan kasebut katon cetha yen lingkungan sakupenge paraga Dini nalikane sinau menyang negara manca iki kagolong ora nentremake atine. Dheweke kudu pisah karo kulawargane sing kinasih. Tamtu wae kahanan sing kaya mangkono mau ndadekake susahe ati tumrap paraga Dini iki. Nanging senadyan susahe kaya ngapa, kahanan mau kudu diadhepi. Nyatane kahanan sing kaya mangkono mau ndadekake gregete paraga Dini kanggo ngupadi murih studine enggal rampung. 

Aweh Apresiasi

Rutinitas lan kabutuhan kanggo refreshing kasebut pranyata uga kalebu ing salah sijine ciri-ciri pawongan sing nindakake aktualisasi dhiri. Pawongan sing nindakake aktualisasi dhiri tamtune uga nduweni rutinitas utawa kagiyatan sedina-dina sing dilakoni. Klangenan lan hobi dadi sawijining samubarang sing dadi kawigatenan. 

Maslow ngandharake yen pawongan sing nindakake aktualisasi dhiri iku bisa menehi kesaguhan kanggo ngregani samubarang senajan iku samubarang sing biyasa banget malah bisa uga mboseni. Kanggone pawongan sing nindakake aktualisasi dhiri samubarang sing dadi klangenan kasebut bakalan tetep dadi samubarang sing “anyar” sing saben ditanggapi kanthi kesegaran lan apresiasi (Koswara, 1991: 142).  

Bab mau kagambar nalikane paraga Dini iki plesir menyang sawijining pulo sing aran Gili Meno ing pesisir Lombok. Senadyan dheweke wis bola-bali menyang pulo kasebut, nanging saben mara menyang Gili Meno, kanggone Gili Meno tansah nduweni daya tarik. Kanthi sakabehe unsur sing ana, sesawangan alam sing endah ing pulo Gili Meno kasebut tansah bisa gawe bungah atine paraga Dini. Bab mau bisa kawawas saka cuplikan iki.

Banyu segara kang biru bening, wedhine putih. Banjur nglesot ing ngisor wit klapa. Atiku nglangut. Ing pesisire Pulo Lombok ana sesawangan kang mangkene endahe. Yen ditandhing karo Senggigi, cetha endah iki. (Gunawan, 2012: 156)

Tekan nggon jan cingak tenan. Ana sesawangan kok kaya ngono endahe. Segarane biru, gisike karengga wedhi putih, kaya ing Pasir Putih Situbondo, kang yen teles warnane malih soklat. Apa maneh ing dhasaring segara kang biru iku ana koral lan karang kang endahe sakdonya ora ana kang nandhingi, kajaba pesisir Karibia ing Amerika Kidul. Iku jare pemandhu wisata kang ngeterake aku pitung tahun kepungkur. (Gunawan, 2012: 158)

“Ing pulo endah, jenege Gili Meno! Pulone cilik, wedhine putih, segarane biru resik, njur ing dhasare samudra ana korale maneka warna! Lha yen sing seneng nyilem, wah ya mranani banget! Penduduk sakiwa tengene pondhokan iki dha golek iwak, dibakar utawa digoreng njur didol.” (Gunawan, 2012: 160)

Kaya sing wis diandharake yen pawongan sing nindakake aktualisasi dhiri iku bisa ngregani samubarang sing kanggone wong liya asipat mboseni. Cuplikan kasebut ngandharakae nalikane paraga Dini menyang sawijining pesisir sing tumrape Dini sesawangan kasebut tansah endah senadyan wis bola-bali ditekani. Katitik saka andharan sing dibolan-baleni. 

Ngalami Pengalaman Puncak utawa Mistis

Pengalaman puncak ateges kahanan lan kedadeyan sing dialami nuwuhake rasa pangrasa sing paling jero lan luhur. Pengalaman puncak iki asale saka subjek lan kreativitas, pemahaman, lan memanunggaling karo alam. Pengalaman puncak ora perlu kudu saka pengalaman agama apa dene spiritual, amarga pengalaman puncak iku bisa dialami sarana buku, musik, lan tumindak-tumindak intelektual. Pawongan kasebut bakal ngrasakake yen dhirine laras karo donya banjur rasa pangrasane bakal gumanti karo rasa sing ngedab-edabi (Koswara, 1991: 142). 

Pengalaman puncak sing dialami paraga Dini iki dumadi nalikane dheweke arep munggah panggung saperlu mbeksa ing sawijining pagelaran. Paraga Dini ngrasakake rasa pangrasa sing agawe dheweke bisa rumangsa nyawiji lan laras karo alam. Kanggo luwih jelase bisa diwawas saka cuplikan iki.

Aku meneng sedhela, nyuwun kekuwatan marang Kang Akarya Jagad. Biasa, kaya jaman nggambyong biyen, aku kumeser lan rada gemeter. Nanging kaya kang dibadhe Rudi, breng gendhing pambuka muni lan mlebu Kinanthi Subakastawa, Mider ingrat angelangut/lelana njajah negari/mubeng tepining samudra/sumengka agraning wukir/anelasak wana wasa/tumurun ing jurangtrebis, karo senggakan kang uga endah cakepane. Jroning ati aku melu rengeng-rengeng, wis, lali sakabehe, ngleter, ngebaki panggung (Gunawan, 2012: 66)

Mulyaning rasa tumrape wong njoget ora bisa dituku nganggo apa bae. Anane mung seneng lan ngematake jogete. (Gunawan, 2012: 66)

Pawongan sing nindakake aktualisasi dhiri iku uga ngalami anane pengalaman puncak utawa pengalaman mistis. Saka cuplikan ing ndhuwur bisa dimangerteni anane rasa memangunggal laras karo alam sing dialami dening paraga Dini. Bab mau kabukten nalika paraga Dini arep munggah menyang panggung. Sadurunge dheweke rumangsa kemeter lan gumeter, nanging bareng krungu swarane gendhing gamelan banjur dheweke ngrasakake rasa sing ngedab-edabi lan memanunggal, laras karo dhiri pribadhine saka sarana gendhing mau. 

Nduweni Minat Sosial

Bab ngadhepi cacate wong liya uga dadi sawijining ciri-ciri pawongan sing nindakake aktualisasi dhiri. Pawongan sing nindakake aktualisasi dhiri senadyan tarkadhang kerasa yen lagi susah lan nesu amarga cacate manungsa, nanging pawongan mau uga ngalami rasa pangrasa sing jero marang sapadhane. Konsekuensine, pawongan sing nindakake aktuaisasi dhiri iki uga nduweni ati sing tulus kanggo mbiyantu marang sapadha-padha. Kanggone pawongan sing nindakake aktualisasi dhiri kaya ngapa cacate manungsa iku isih minangka padha-padha manungsane sing nduweni rasa pangrasa lan paseduluran (Koswara, 1991: 143).  

Bab mau kabukten nalikane paraga Dini iki ngalami sawijining kedadeyan yaiku nalikane paraga Rosita lan kulawargane mara menyang omahe saperlu njaluk ngapura marang tumindak sing ditindakake Rosita, sing banjur gawe tatu ing atine paraga Dini. Bab mau bisa diwawas saka cuplikan iki.

Wosing crita, rawuhe saperlu njlentrehake perkara lan njaluk pengapura dene Rosita kumawani ngarani aku kadidene abdine Pak Irawan.


“Kula ugi nandang kalepatan Bapak, Ibu, Mbak Rosita! Dados dhawaha sesami-sami, kula ugi nyuwun pangapunten!”


Jenenge lambe iki kok ya nggawel, “Ning sesambetanipun kaliyan Jeng Rosita rak tetep langgeng, ta?”


Bu Raharja nggujeng. “Rosita sampun jinja, Jeng! Suthik, dupeh wong sugih kok njur sawenang-wenang! Gendhuk badhe nglajengaken sekolah dhateng Singapur, kangmasipun wonten mrika setunggal! Mila nyuwun tambahing pangestu!”


“Wah, kula nyengkuyung sanget Bu, mangke gek wonten pamanggih kulawarga kula ingkang dados jalaran?”


“Mboten Jeng, mboten! Kanthi makaten kita sakulawarga malah suka sokur dene anak kula sampun mboten sesambetan kaliyan Boby, awit mrangguli wategipun Boby ingkang ugungan mekaten!” (Gunawan, 2012: 175-176)

Cuplikan kasebut ngandharake anane minat sosial saka paraga dini marang sapadha-padha, yaiku marang paraga Rosita. Paraga Rosita nate gawe kesalahan kanthi ngarani paraga Dini minangka abdine Irawan, kamangka paraga Dini iku satemene malah sisihane Irawan. Saka cuplikan kasebut bisa dimangerteni yen senadyan Rosita nate gawe gelane paraga Dini. Dheweke minangka manungsa lumrah pranyata uga nduweni kakurangan. Dheweke pranyata uga bisa gela marang kahanan sing dumadi ing dhirine. Nanging wusanane dheweke bisa ngapura lan nampa Rosita minangka sapadha-padha. 

Nduweni Sesambungan Antarpribadhi

Sesambungan antarpribadhi sing jero tansah diciptakake dening pawongan sing nindakake aktualisasi dhiri tinimbang pawongan umume. Pawongan sing nindakake aktualisasi dhiri uga sungkan kanggo njaluk supaya disubya utawa golek abdi (Koswara, 1991: 143).  

Laras karo andharan mau, sesambungan antrapribadhi sing dialami dening paraga Dini katon nalikane sawijining dina dheweke nampa telpun saka paraga Rosita. Carane Rosita ngomong sing kenes lan kaya-kaya ngasorake ndadekake paraga Dini nduweni pamikiran kanggo nggunggung paraga Rosita mau kaya sing kagambar ing cuplikan iki.

Rikala aku ing omah Semarang ijen, telpune muni. Irawan metu karo anake lanang.

“Sugeng enjang..” uluk salamku nalika gagang tilpun dakangkat.

“Sapa ya iki?” swara ing kana cumengkling. Kok thukul niyat jahil. Wiwitane ya ora nduwe karep apa-apa.

“Lho, adate rak sing nilpun nepangaken riyin?”

“Aku Rosita, iki sapa?” 

Wah, sapa, ya? Banjur nyeplos ngono bae.

“Ni, Bu!”

“Ni? Abdine Pak Irawan, ya?”

“Nggih!”

“Ni, yen ngundang aku aja Bu, ya! Jenengku Rosita, Yu, isih prawan, durung omah-omah, dadi undangen Jeng Rosita! Ngerti, Yu?”

“Nggih!”

(Gunawan, 2012: 152)

Cuplikan kasebut nggambarake pacelathon antarane paraga Dini lan Rosita. Saka cuplikan kasebut katon anane pacelathon nalika paraga Dini ngaku dadi abdine Irawan, kamangka satemene paraga Dini iku sisihane Irawan. Senadyan niyat wiwitane amung gojegan, nanging bab mau nggambarake anggone paraga Dini iki ora kedanan drajat lan ora nggunggungake supaya dheweke disubya.

Mbedakake antarane Cara lan Tujuwan

Miturut Maslow, pawongan sing nindakake aktualisasi dhiri luwih ngematake proses sajrone nindakake tujuwan. Proses sajrone nindakake apa sing dadi tujuwane mau dilakoni kanthi ngematake proses mau (Koswara, 1991: 144).

Ciri-ciri pawongan aktualisasi dhiri perangan pambedha antarane cara lan tujuwan iki kagambar naikane paraga Dini iki ngayahi sawijining tugas. Dheweke ngayahi tugas mau kanthi cara sing nyenengkae. Kanggo mangerteni carane paraga Dini nindakake cara sing nyenengake mau bisa diwawas saka cuplikan iki.

“Dak pikire dhisik Rud. Najan ana sing nunggoni Irawan ning yen pikiranku ora jenjem, tiwa asile ora nyenengake. Yen pancen Bapakmu ngutus aku, ora kudu saiki, ta! Saben Jumat lan Sabtu aku prei kok!” (Gunawan, 2012: 117)

Cekake kene sida lunga menyang Ungaran, budhal watara jam sepuluh. Kaya pepunginane Irawan, mampir Cikampek, ikan bakar. Ing Semarang mung mampir Mbangkong (maem bengi soto Bangkong), tetus ngidul, ngliwati Ungaran nginep ing Bandungan. Esuk-esuk Irawan dakgugah, dakajak mlaku-mlaku alon, gandengan tangan menyang pasar kembang. Awit biyen ora nate gandheng-ginandheng, ora kober. Wong yen dijak metu banjur dirangkul pundhakku rikala nyabrang bae awakku krasa yen gumeter kabeh. (Gunawan, 2012: 126)

“Cekake Rud, ana calon luwih seka telu! Yen bisa Kowe mrenea, dakenteni! Aku nginep Bandungan!”

“Apa ora luwih becik awake dhewe ketemu ing Magetan? Bapak dakaturane, kita rembugan wong papat! Enak Din, nginepa ing Sarangan! Pokok ka kono bablasa menyang Sala, terus munggaha Tawang Mangu. Yen ngliwati tapel wates, wis teka Sarangan!”

“Ning ora praktis, Rud! Karepku ngene, lho! Yen bisa Kowe sing mrene! Aku arep presentasi lokasi lan model lemahe! Wis dak foto digital! Dakbelani nggawa note-book barang, lho Rud! Lha lemah sing mbok senengi, njur dideleng pisan, dicek menyang lokasi, ngono lho! Ning tegese seneng iku dianalisi kanthi SWOT (Strengh, Weaknesses, Oportunity, Treath, utawa kekuatan, kekurangan, kalodhangan, lan ancaman)...”

“Muherdini!” sumaurku kanthi dakwenehi aksen ndhagel, uga rada arogan, “Mula Mas Rudi, sepurane aku ra ndang budhal mrene, awit wis ana strategi!” (Gunawan, 2012: 130)

Saka cuplikan mau katon anane pamikiran-pamikirane paraga Dini sing nuduhake cara pikir sing beda anataraning dheweke lan paraga Rudi. Pamikirane paraga Dini iki cetha luwih rinci, nduweni strategi sing luwih tata, lan fokus marang tujuwan. Saliyane iku ing cuplikan mau uga, nalikane paraga Dini arep survey menyang Ungaran iki dilakoni kanthi ngematake lakune. Dheweke lan sisihane budhal menyang Ungaran kanthi diselingi mampir ana Bandungan lan plesiran. Bab mau mratandhani anane pambeda anggone paraga-paraga mau mbedakake antarane cara lan tujuwan. 

Nyiptakake Guyonan sing Filosofis

Cara  kanggo ngelipur kanthi sarana humor utawa guyonan antaraning pawongan siji lan sijine iku beda-beda. Ana pawongan sing bisane nyiptakake guyonan mau sarana mawas kahanan sing lagi dadi dredah, ana pawongan sing anggone nyipta guyonan mau sarana mawas utawa ndeleng kekurangane wong liya, lan liya-liyane.

Gegayutan karo andharan kasebut, ciri-ciri sing liyane saka pawongan sing nindakake aktualisasi dhiri yaiku nduweni rasa humor sing filosofis. Yen pawongan umume luwih seneng marang humor sing unsur lucune iku dumunung saka alane liyan utawa kanggo ngelek-elek liyan, nanging kanthi rasa humore sing filosofis pawongan sing nindakake aktualisasi dhiri luwih seneng marang humor sing medhar kritik marang kalicikane manungsa. Humor sing filosofis iku luwih nyiptakake esem tinimbang gumuyu (Koswara, 1991: 145). 

Laras kaya sing wis diandharake, rasa humor saka paraga Dini iki uga rasa humor sing filosofis. Dheweke anggone nyiptakake humor utawa guyonan iki nduweni makna tartamtu. Guyonan saka paraga Dini iki ora waton lan ora nduweni unsur sing ngandut utawa nuju marang alane wong liya. Rasa humor saka paraga Dini mau bisa kawawas saka cuplikan iki. 

 “Dudu Hari? Lha kowe kok ora ngabari aku ta Din, yen wis ora karo Hari?”


 “Ngapa ngabari?”


“Ngapa piye, ya aku ndhedhepi ta! Melu antri!”


“Bullshit ah! Kedhisikan uwong! Dawa critane, liya dina bae, ya? Kejaba iku, wedi aku Rud yen dadi mantune Bupati, mengo mundhak dikon dadi pengurus pekaka!”


“Ha ha ha ha, bisa bae kowe, ki!” (Gunawan, 2012: 42)

“Jan persis kaya Siti Nurbaya kae! Bisnise Bapake Anita klakon digawe ajur, nganti miskin...”


“Terus? Bareng Syamsul Bahri sekolah nyang Sorbonne njur piye?”

Parikesit mesem, amarga kangmase dakpadhakake Syamsul Bahri. Dak analog Anita diarani Siti Nurbaya, ya Irawan Syamsul Bahrine. (Gunawan, 2012: 91)


Saka cuplikan-cuplikan mau katon anane humor saka paraga Dini sing ngemu unsur-unsur utawa nilai tartamtu. Humor saka paraga Dini kasebut dudu humor-humor sing ngemu sipat ala apadene nduweni tujuwan kanggo ngasorake wong liya. Saka cuplikan mau katon humor sing diciptakake dening paraga Dini marang Rudi sing arep ndhedepi Dini, nanging ana kono malah diguyoni dening paraga Dini yen dheweke wegah dadi sisihane Rudi amarga mengko bakal didadekake pengurus PKK. Guyonane paraga Dini iki ora waton guyon, nanging guyonane mau ngemu karep yen dadi mantune bupati mono mengkone bakal dadi pawongan sing nduweni kagiyatan sing werna-werna lan tamtune ngemban tanggungjawab.

Semono uga ing cuplikan sing keloro. Ing cuplikan mau katon anane humor saka paraga Dini sing nganalogake paraga-paraga liyane. Humor saka paraga Dini mau banjur ngundang eseme paraga Kesit. Kaya humor sing uwis-uwis, humor sing ditindakake dening paraga Dini iki luwih ngemu surasa tinimbang ngemu sipat alane wong liya. 

Nulak tumrap Enkulturasi

Maslow ngandharake ciri sing pungkasan saka pawongan sing nindakake aktualisasi dhiri iki yaiku nuduhake yen dheweke minangka pawongan sing otonom sing bisa lan wani mutusake samubarang senadyan putusan mau beda karo pamawas sing umum. Panulakan tumrap enkulturasi iki ora ateges pawongan sing nindakake aktualisasi dhiri iki minangka pawongan sing mbrenggel lan mbantah wewenang utawa uwal saka pakulinan, nanging mligi marang yen dheweke iku minangka pawongan sing tansah ngupaya kanggo negeni prinsip-prinsip tartamtu lan ora gampang kaprabawan dening kabudayan ing masyarakate (Koswara, 1991: 146). 

Ciri-ciri panulakan tumrap enkulturasi mau pranyata uga dialami dening paraga Dini. Nalikane dheweke diajak urun pamikir kanggo rencana mbangun pawiyatan luhur. Ing kono paraga Dini ngandharake pamawase ngenani rencana mbangun pawiyatan luhur mau kanthi pamawas utawa pamikiran sing seje lan ora umum. Kanthi gamblang bab mau bisa diwawas saka cuplikan iki.

“Yen aku oleh usul, aja ing Bandung, aja ing Jakarta, apa maneh Surabaya!”


“Geneya, kok ngono?”


“Jujur, kontaminasi lan overloading! Ing nggon-nggon mau wis kakehan Perguruan Tinggi Swasta (PTS). Yen aku oleh usul lho ya, ing Ungaran bae, kidule Semarang!”


“Kok ing kana Din?” Sing takon Rudi. Irawan ora takon, awit durung weruh ancer-ancer nggone!


“I have reason! Sepisan, nggone ing tengah-tengah antarane Sala, Salatiga, klebu Magelang karo Semarang. Ing Salatiga ana Perguruan Tinggi Swasta, Setya Ing Janji, pranyata kawentar, awit proses pembelajarane becik...

awake dhewe dipeksa uga mujudake kinerjane PT sing kualitase kena ditohi.

Ungaran mono nggone radha dhuwur, perbukitan! Hawane seger, ora panas ora adhem njekut...

Tanah ing kana, sakiwa tengene dalan gedhe isih akeh sing suwung. Tinimbang dituku investor njur didegi pabrik lak aluwung didegi Pamulangan Luhur...

Sing pungkasan, dideleng saka kepentingane awake dhewe! Yen Rudi wira-wira Surabaya-Ungaran bisa mabur liwat Sala utawa Semarang, semono uga Irawan karo aku...

Bares, yen aku dijak gabung, aku wani ngejokke pindhah menyang Semarang!” (Gunawan, 2012: 115-116)


Kanthi gamblang cuplikan kasebut nggambarake pacelathon anatarane paraga Dini lan Rudi. Cuplikan sing nggambarake kepriye pamawase paraga Dini ngenani rencana mbangun pawiyatan luhur sing kagolong marang ciri-ciri panulakan tumrap enkulturasi. Bab mau bisa diarani panulakan tumrap enkulturasi jalaran pamawase paraga Dini iki kagolong ora pati umum, amarga umume pawiyatan luhur iku diwangun ing kutha-kutha gedhe sing wis kawentar supaya gampang antuk murid. Nanging kanthi pamawas lan andharane sing rinci lan logis, paraga Dini iki pranyata nduweni pamikiran sing seje lan ora kaya padatan.

Mula banjur bisa diwawas yen paraga Dini wis dadi pawongan sing otonom. Kanthi bisa lan wani ngandharake samubarang senadyan pamawase mau beda karo pamawas umume. Kanthi alasan sing rinci lan sarujuke paraga Rudi minangka pamangku gagasan, nuduhake yen panulakane paraga Dini marang enkulturasi mau kasil dilakoni. 

Aktualisasi dhiri lan sakabehe prosese wis menehi andil sing gedhe tumrape paraga Dini. Sakabehe mau tamtune uga disengkuyung dening faktor-faktor sing liyane, nanging kalunggguhane paraga Dini iki uga dadi salah siji faktor utama amarga dheweke minangka pawongan sing nglakoni proses aktualisasi dhiri  iki. Mula aktualisasi dhiri iki wigati tumrap pangrembakane dhiri lan kapribadhene paraga Dini sajrone novel Nglari Woting Ati.

PANUTUP

Dudutan 

Novel Nglari Woting Ati reriptane Fitri Gunawan mujudake karya sastra Jawa modheren sing ngemu babagan urip lan panguripane paraga utama yaiku paraga Dini sing nduweni wewatakan ing antarane:  (1) welas asih, (3) setya tuhu, (4) kritis lan cerdas, uga (5) ulet. Wewatakan-wewatakan mau pranyata uga njurung marang saperangan ciri-ciri wujud aktualisasi dhiri ing antarane nduweni minat sosial, nduweni sesambungan antarpribadhi, munjerake masalah, lan mandiri saka kabudayan lan lingkungan.

Sajrone novel iki uga bisa diwawas yen paraga utama yaiku Dini iki uga ngalami sawijining proses sing tumuju marang aktualisasi dhiri sing dipandhegani ilmuwan psikologi Abraham Maslow. Aktualisasi yaiku wujud proses saka manungsa kanggo nyampurnakake dhirine lumantar kabisan sing dadi darbeke. Ciri-cirine pawongan sing nindakake aktualisasi dhiri cacahe ana 15, dene sing dumunung ing paraga utama cacahe ana 11, ing antarane: (1) Nrima marang awake dhewe, wong liya, lan kodrat, (2) Munjerake masalah, (3) Misahake antaraning dhiri lan kabutuhan privasi, (4) Mandiri saka kabudayan lan lingkungan, (5) Aweh apresiasi, (6) Ngalami pengalaman puncak utawa pengalaman mistis, (7) Nduweni minat sosial, (8) Nduweni sesambungan antarpribadhi, (9) Mbedakake antarane cara lan tujuwan, (10) Nyiptakake guyonan sing filosofis, lan (11) Nulak marang enkulturasi.

Sakabehe ciri-ciri pawongan sing nindakake aktualisasi dhiri iki dialami dening paraga Dini. Bab mau dadi bukti yen dheweke wis kasil dadi pawongan sing nduweni kaunikan lan panguripane dadi saya becik. Banjur bisa didudut yen sarana aktualisasi dhiri iki pranyata bisa agawe pawongan nduweni urip lan panguripan sing laras karo apa sing dadi pepinginane, lan aktualisasi nduweni kalungguhan sing wigati.

Pamrayoga
Panliten ngenani faktor psikologis saka paraga sajrone novel Nglari Woting Ati karyane Fitri Gunawan iki isih ana kakurangan lan kaluputane. Mula panliti nduweni pangajab supaya panliten sabanjure bisa katindakake kanthi luwih sampurna.

